
529 hitz

Gizarte mota baten amaieraz eta paradigma berrien eraikuntzaz mintzatu da Alain Touraine soziologo frantziarra Artiumen, 'Denbora mendekatzailea' erakusketaren barruan.

«Gizartearen suntsiketa bizi dugu»

Edurne Begiristain. Gasteiz

Gizarte mota baten amaiera bizi dugu. Paradigma sozialak bereak eman du. Eta gizakiak «bizirik irauteko» duen modu bakarra balioen eta arauen inguruko gizarte eredua eraikitzea da. Alain Touraine soziologo frantziarrak gaurko mundua ulertzeko gakoak eman zituen atzo Artium museoan egindako hitzaldian. Denbora mendekatzailea erakusketaren harira antolatutako egitarauaren barruan mintzatu zen Touraine. Ideia argia helarazi zien auditoriuma lepo bete zuten entzuleei: «Gizartearen suntsiketa erabatekoa bizi dugu. Gizarte eredua eta gizartearen inguruan dugun ideia desagertu dira edo desagertzear daude».

Alain Touraine gaur egungo soziologorik ezagunetakoa da. Frantziako Soziologia Elkarteko lehendakari eta Nazioarteko Soziologia Elkarteko lehendakariorde izan da. Gizarte garaikideari buruz egindako azterketa ugariak direla eta, nazioarteko hogei bat unibertsitatetan honoris causa doktore izendatu dute. Liburu ugari idatzi ditu, arrakasta handikoak gainera. Horien artean aipagarriak dira Critique de la modernité, modernitateaz diharduen saiakera mamitsua, eta Pourrons-nous vivre ensemble?, kulturen arteko elkarbizitzari buruzkoa. 

Bera izan zen gizarte post-industrialaz hitz egin zuen lehena, eta atzo ideia horren garrantzia azpimarratu zuen. Azaldu zuenez, azken berrehun urteotan paradigma ekonomiko-soziala izan da nagusi: produkzioa eta klase sozialak, burgesia eta langileria, edota desberdintasunak eta banaketa. Ordea, azkenaldian gain behera etorri dira kategoria sozial horiek eta ez dute balio egungo errealitatea aztertzeko, Touraineren aburuz. Gizarte «postsozialean» sartu garela uste du, lehengo bizimodua eta eskemak bertan behera geratu direlako, eta ekonomia eta gizarte gaien arteko «haustura» gertatu delako. 

Finantza krisialdiak mundu osoan eragindako egoera larriaz ohartarazi zuen Tourainek. Eta krisialdiari aurre egiteko luzera begirako joera sozial, kultural edota demografikoen bilakaerari erreparatu behar zaiola azpimarratu zuen. «Mehatxatzen gaituzten arazoez ez bagara jabetzen, ezin izango diegu arazoei aurre egin».

Izan ere, egungo krisialdiak orain arte ezagutzen genituen paradigma sozialen gainbehera ekarri duela esan zuen: «Gure instituzio guztiak desagertu dira. Inork ez daki zer diren demokrazia, estatua, hiria, eskola...». Hala, Touraineren irudiko, ekonomia globalizatua bezalako indar bati aurre egiteko «giza eskubideen izaera unibertsala» barneratzea ezinbestekoa du gizakiak. 

Pentsamendu sozialaren amaierak modernitatearen agorpena ekarriko ote duen galderari erantzun zehatzik emateko gai ez dela esan zuen Tourainek. «Gure zibilizazioan oinarrizkotzat jotzen dugunak luze iraungo duen baieztatzeko ziurtasun erabatekorik ez dugu». Duela bi mende inguru gizakia «nora ezean» zegoela gogoratu zuen: «Helmugak ezartzeko, ideiak izateko eta baliabideak sortzeko gizarte batean bizi ginen». Ordea, argi dauka gizarteak bere nagusitasuna galduta, «subjektuaren» txanda heldu dela orain. Norberaren buruaren nagusitasuna. Menpekotasunik gabe. Eskubide guztien jabe. Eskubide zibil, kultural eta sexual guztien jabe.

Post-feminismoa
Eta abagune horretan emakumeek protagonismo osoa hartu dutela azpimarratu zuen soziologo frantziarrak. «Emakumeak, euren buruaren jabe direnetik, barruko mundua berregituratzeko kapaz diren bakarrak dira», haren esanetan. Sexualitateak prozesu horretan berebiziko garrantzia izan duela erantsi zuen, halaber.

Garai bateko feminismoa ez da gaur egungoa. Post-feminismoaren oinarrian ez dago bi sexuen arteko berdintasuna, desberdintasuna baizik. Hala uste du Tourainek eta egungo errealitatearen argazkia atera du: «Emakumeak ez daude gizonen aurka, emakumeak emakume eta gizon dira aldi berean, baina gizonek ez dute emakume izan nahi». 

Gizonen esku daude armak, botere politikoa eta ekonomikoa, baina dagoeneko «hitza» galdu dutela iritzi dio. Emakumeen esku ikusten du Tourainek gizartea «berreraikitzeko» gakoa: «Agerian dago gizonek hitza galdu dutela, eta emakumeen diskurtsoa dela entzuten ari dena».

